
UVOD – Svjetski trgovinski sistem 

Svjetska trgovinska organizacija (WTO) je međunarodna organizacija koja predstavlja institucionalni i 
pravni okvir multilateralnog trgovinskog sistema u područjima carine i trgovine robama, uslugama i 
intelektualnim svojinama. 

Stvaranjem ove institucije zaokružen je proces institucionalizacije međunarodnih ekonomskih odnosa, 
započet nakon Drugog svjetskog rata, te stvorena integralna institucionalna cjelina na relaciji: 
međunarodni novčani tokovi – međunarodne investicije – međunarodna trgovina. 

Cilj djelovanja Svjetske trgovinske organizacije jeste da se obezbjedi liberalnija međunarodna 
trgovina, uz eliminisanje svih necarinskih barijera i restrikcija. Sve države članice imaju svoja prava i 
obaveze, uprotivnom trpe sankcije od strane WTO. 

Opšti sporazum o carinama i trgovini 

U periodu nakon Drugog svjetskog rata, pod pokroviteljstvom Ujedinjenih nacija vođeni su brojni 
procesi čiji je cilj bila ekspanzija svjetske privrede i trgovine, te ostvarivanje većeg stepena ekonomske 
povezanosti i saradnje među zemljama. 

Prvi korak u realizaciji ideje o stvaranju svjetske institucije, koja bi regulisala oblast međunarodne 
trgovine, ostvaren je kada je Ekonomsko-socijalni savjet UN-a (ECOSOC) sazvao Konferenciju o 
trgovini i zaposlenosti u Havani (Kuba). 

Paralelno sa održavanjem ove konferencije, u Ženevi (Švajcarska) su vođeni pregovori o sniženju 
carinskih stopa između zemalja pregovarača u međusobnoj robnoj trgovini. Ovi pregovori rezultirali su 
multilateralnim sporazumom, nazvanim Opšti sporazum o carinama i trgovini (GATT), koji je stupio na 
snagu 1.januara 1948. godine. Sporazum su tada potpisali predstavnici 23 države, ali je broj 
potpisnika vremenom rastao. 

Prvobitna namjera je bila da GATT bude samo privremeno, prelazno rješenje do formiranja Svjetske 
trgovinske organizacije (odnosno Međunarodne trgovinske organizacije, kako je tada nazvana). 
Međutim, ovaj Sporazum je vremenom, od privremenog prerastao u trajni sporazum. Doživio je osam 
rundi pregovora, da bi, po okončanju osme, Urugvajske runde, konačno bio ugrađen u Svjetsku 
trgovinsku organizaciju. 

Definicija 



GATT predstavlja skup pravila prema kojima države potpisnice trebaju da vode svoju 
spoljnotrgovinsku politiku. Takođe, GATT je i forum za usklađivanje nesuglasica u spoljnotrgovinskoj 
politici pojedinih država članica. 

